
perboeatan-perboeatan jang gandjil; dari itoe tida heran kaloe sekarang Negri-negri Besar berichtiar boeat sapoe bersi itoe matjem tjita-tjita jang sanget bertentangan dengen poenjanja marika! Sebelonnja terdjadi pemberontakan dalem negri, Rusland djoega ada satoe negri jang poedia kakoeatan dari pada kabeneran; tapi sekarang lantaran ia balikken blakang pada itoe matjem tjara memerenta negri, negri-negri laen bergerak maoe ringkoes padanja. Itoelah sebabnja maka akoe bilang bahoea peperangan dikamoedian hari bakal ada peperangan kakoeatan melawan kabeneran. Sekarang Duitschland ada negri jang tergentjet. Di Europa: negri-negri jang ketjil dan jang lemah di binoea Asia (katjoeali Japan) djoega soedah moesti rasaken pait-getirnja perlakoean menggentjet dan djalanken roepa-roepa nasib jang sengsara. Marika bakal gaboengken diri aken lepasken diri dari tjengkremannja negri-negri jang menggentjet. Negri-negri jang maoe lindoengken kabeneran, tida perdoeli marika ada negri koelit poeti atawa koening, bakal hidoepken satoe iketan sama-sama antaranja boeat bantras pada itoe negri-negri koelit poeti dan koening jang poedja kakoeatan sendjata. Dengen adanja itoe poko perkara, doenia bakal lagi sekali saksiken satoe peperangan jang sama besarnja seperti jang baroe ini meletoes.

Saratoes taon jang soedah Duitschland poenja pendoedoek ada berdjoembla doeapoeloe ampat millioen djiwa. Maski Perang Doenia telah banjak bikin koerang itoe djoembla, tapi toch ini waktoe ada berdjoembla anempoeloe millioen, djadi, dalem saratoes taon telah dapet kanaekan 250 percent. Bangsa Duitsch ada berasal dari bangsa Teutonic, jang mempoenjai tali persoedara'an rapet dengen bangsa Inggris. Marika ada bangsa jang pinter dan negrinja ada sanget koeat. Sesoedahnja dikalaken dalem Perang Doenia, marika djadi berbalik lindoengken kabeneran dari pada kakoeatan.

Saratoes taon jang laloe pendoedoek Amerika Sariket ada berdjoembla tida lebih dari sembilan millioen djiwa; tapi sekarang soedah djadi lebih saratoes millioen. Angka kanaekan ada sanget tinggi, jalah 1000 percent dalem satoe abad, berhoeboeng dengen banjaknja immigrant jang dateng dari Europa dan bertambanja pendoedoek aseli. Berbagi-bagi matjem pendoedoek dibinoea Europa jang soedah merasa terlaloe sesek dibinoea sendiri telah kaloear boeat tjari penghidoepan di Amerika.San Min Chu I (2)

